
ЯДМАШ 

 

Мары халыкын Россий кӱкшӹцӓн XII Погынымашыжым 2024 ин эртӓрӓш 

пӓлемдӹмӹ. «Мары Эл Республикӹштӹ халыквлӓм духовно дӓ нравственно 

сотемдӓрӹмӹ шотышты общество» общественный организаци ти 

Погынымашын оргкомитетшӹ докы ядмаш доно лӓктеш. 

Мары Эл – шукы национальностян республика, тиштӹ сакой культура дон 

этнос лоштышы кӹл, тенгеок халыквлӓ лошты тыр ӹлӹмӓш пингӹдемӹнӹт дӓ 

виӓнгӹнӹт. Кӹзӹт кымдемӹштӹнӓ ӹлӹшӹ 680 тӹжем эдем логӹц 41,8 % – 

марынвлӓ. 2021 ин МарНИИЯЛИ социологический ланзылымашым эртӓрен дӓ 

техень иктешлӹмӓшӹм ӹштен: традиционный мары верӓм 6,2 % респондент 

кыча, тидӹ 42 тӹжем эдем нӓрӹ лиэш. Ӹшкӹмӹштӹм православныеш 

шотлышы марынжы 240 тӹжем эдем погына. 

Ти шотышты традиционный мары верӓм кычышы юж эдемӹн позицижӹ 

ӧрӹктӓрӓ – нӹнӹ православный мары эдемӹн гражданский праважым пӹзӹрӓш, 

Съездӹштӹ йӓнг вашт пӓшӓм ӹштӹмӓш гӹц ӧрдӹжеш кодаш цацат. Техень 

кайыш ынгылыдымашым веле агыл, анзыкылашы верц тыргыжланымашым 

лыктеш. Пакылаат тенге лиэш гӹнь, Россий кымдемӹштӹшӹ гражданский 

обществышты ӹлӹшӹ мары халык шелӓлтеш, тидӹ лӱдмӓшӹм лыктеш, 

техеньӹшкӹ шоаш ӹнжӹ ли. 

«Мары Эл Республикӹштӹ халыквлӓм духовно дӓ нравственно 

сотемдӓрӹмӹ шотышты общество» общественный организаци тенге шана: 

лишӓшлык Съездӹн оргкомитетшӹ ти ядмашым тусарышашлык, православный 

мары гражданвлӓлӓн ӹшке халыкшын Россий кӱкшӹцӓн XII Съездшӹм 

йӓмдӹлӹмӹ дӓ эртӓрӹмӹ годым оргкомитет член семӹнят, пӓшӓ тӹшкӓштӓт 

пӓшӓлӓш йӧнӹм пумыла. 

Съездӹштӹ мары халыкын духовно-нравственный пайдажым 

виӓнгдӹмӹм, исторический традицижӹм дӓ национально-культурный ядмашым 

ланзылымы годым христианин-просветительвлӓнӓн кого ролыштым шотыш 

нӓлде ак ли. Туан халыкнам сотемдӓрӹшӹ М. Герасимов, И. Кедров, 

И. Ключников-Палантай, В. Лукьянов, И. Моляров, С. Нурминский, Т. Семенов, 

Я. Эшпай, Г. Яковлев дӓ молат православный христианин семӹнь анжен 

куштымы ылыныт. Мары халыкнам шӹнзӹмӓш корныш нӹнӹ виктӓренӹт, 

кымдемӹштӹнӓ шукы школым пачыныт, тыменяш книгӓм йӓмдӹленӹт, 

грамотым шӓренӹт, тӹгодым туан халыкнан духовный пайдажым переген 

кодаш, общественный самосознанижӹм виӓнгдӓш цаценӹт. 



Кӹзӹтшӹ проста агыл жепӹн православный мары эдемвлӓ: шукы 

тымдышы, священнослужитель, культура дӓ искусство пӓшӓзӹвлӓ, 

общественный организацивлӓн представительвлӓштӹ – туан халыкнан цӓшӹжӹ 

дӓ Мары Эл Республикӹнӓн пеледмӹжӹ верц пиш цацен труят. 

Мары халыкын Россий кӱкшӹцӓн Съездшӹ – светский мероприяти. 

Светский ылмыжок цилӓ участникӹн гражданский праважы иктӧр 

лишӓшлыкым пӓлемдӓ, кӱ махань верӓӓн ылмы доно айыркалыман агыл. 

Религиозный мероприяти доно тӓнгӓштӓрӹмӓштӹ, тиштӹ сакой религиозный 

йыла дон традицим, религиозный символым кычылтман агыл (Федеральный 

законын 16 ст. 125-ФЗ № «Совестьӹн ирӹкшӹ дӓ религиозный ушемвлӓ гишӓн» 

1997 и 26.09.). Светский мероприяти ти обществын демократический негӹцшӹ 

тӧр дӓ пингӹдӹ ылмым анжыктышалык, тидӹ ӹштӓлтеш гӹнь, ик 

национальность кӧргӹштӹ сакой религиозный ӹнянӹмӓш гишӓн конфликт дон 

дискриминаци ак ли. 

Мары Эл Республикӹштӹ халыквлӓм духовно дӓ нравственно 

сотемдӓрӹмӹ шотышты общество шотла: мары халыкын Россий кӱкшӹцӓн XII 

Съездшӹ виш лишӓшлык, тӹдӹ кӹзӹтшӹ ӹлӹмӓшӹн цилӓ айыртемжӹм 

шотыш нӓлшӓшлык дӓ туан халыклан анзыкыжымат виӓнгӓш йӧнӓн тӧр корным 

айырышашлык, кымдемӹштӹнӓ ӹлӹшӹ халыквлӓн духовно-нравственный 

кӱкшӹцӹштӹм лӱктӓлӓш палшышашлык, улы Россий социумыштышы этнос 

дон конфессивлӓ лошты вӓш ынгылымашым пыртышашлык. 

Кӱшнӹ анжыктымы доно келшен, мӓ теве мам предлагаенӓ: 

1) православный мары гражданвлӓлӓн ӹшке халыкшын Россий кӱкшӹцӓн 

XII Съездӹм йӓмдӹлӹмӹ дӓ эртӓрӹмӹ пӓшӓшкӹ ушнаш йӧнӹм весӹвлӓ доно 

иктӧр пуаш; 

2) Съездӹн программыжым йӓмдӹлӹмӹ годым «Мары кымдемӹштӹшӹ 

Православи: традици дӓ кӹзӹтшӹ жеп» темым лӱктӓлшӹ секцим ӹштӓш; 

3) Мары халыкын Россий кӱкшӹцӓн XII Съездшӹм йӓмдӹлӹмӹ дӓ 

эртӓрӹмӹ годым светский мероприятин правилывлӓжӹм цицмӓш шоктымыла, 

седӹндон религиозный йыла дон символвлӓм кычылтмыла агыл. 

Ӹнянен кодына: техень керӓл дӓ кого кымдыкым нӓлшӹ мероприяти – 

Мары халыкын Россий кӱкшӹцӓн XII Съездшӹ – Мары Эл Республикӹштӹнӓ 

национальный иктешлыкым дӓ традиционный пайдам шукемдӹшӹ тӹнг пӓшӓ 

лиэш. 
 


